
Dhanyo Grihasthashramah?

ధన్యో గృహస్థాశ్రమః  ?

రచయితా -రామస్వరూప-శాస్త్రీ అమరః
(తాలబేహట వాస్తవ్యః)
గృహే మిష్టాన్న -పానం స్యాదాతిథ్యం శివపూజనమ్ ।
సపర్యా గురుదేవానామ్-గృహస్థో ధన్యతాఙ్గతః  ॥ ౧॥
సౌమ్యాః సుతాః ప్రియా  భార్యా సద్ద్రవ్యం  దీర్ఘజీవనమ్  ।
పరాన్నేన విరక్తిః స్యాద్ గృహస్థస్య  శుభే గృహే ।౨॥
న్యాయసమ్పాదితోఽర్థోఽతిథీనాం  ప్రియ -

స్తత్త్వజ్ఞానైక   -నిష్ఠో గృహస్థోఽపి  సన్ ।
సత్యవాదీ స్వధర్మే రతః శాస్త్రవిన్ -
ముచ్యతే పితృభక్తో హి సంసారతః ॥ ౩॥

సఙ్గమః  సజ్జనానాం  గృహం పావనం
సేవకాః స్యుర్నిదేశే సదా తత్పరాః ।

ఆత్మజాశ్చాత్మజాః స్యుః సుమేధాభూతః
సుప్రియా  సౌమ్య-సమ్భాషిణీ సమ్మతా ॥ ౪॥

సద్ధనం  మిత్రవర్గశ్చ   సౌఖ్యప్రదః
స్వప్రియాయాం  రతిః పూజనం శ్రీహరేః  ।

సర్వదాఽఽనన్దపూర్ణం   స్వగేహం భవేత్
తద్గృహస్థాశ్రమో    ధన్యధన్యో మతః ॥ ౫॥

చత్వార ఆశ్రమా  యస్య గృహస్థస్య  సమాశ్రితాః  ।
దానం జ్ఞానం  చ సమ్మానం గృహస్థః  కురుతేఽనిశమ్ ॥౬॥
ఋద్ధి -సిద్ధి -సమృద్ధిశ్చ  గృహస్థస్య  గృహే స్థితా  ।
ఆయాతః పరమాధారః పరమాత్మా మనోహరః ॥ ౭॥
ఇతి ।

